
Skatta- og avgjaldskærunevndin avgjørdi at staðfesta avgerðina hjá Kommunalu Skatta​kæru​​nevndini.

Samandráttur:

- botnfrádráttur hjá hjúnum

- skattalógin § 4

Skatta- og avgjaldskærunevndin staðfesti avgerð hjá Kommunalari Skattakærunevnd, at kærarin kundi ikki brúka botnfradrátt hjá hjúnafelaga. Fyritreytin fyri at kærarin kundi brúka botnfrádrátt eftir § 4, stk. 1 í skattalógini er, at skattskylduga inntøkan hjá hjúnafelaga hansara er undir skattafría botnfrádráttinum. Tá skattskylduga inntøkan hjá hjúnafelaga hansara í 2006 er omanfyri kr. 26.000 brúkar hesin allan botnfrádráttin sjálvur og onki er at flyta til kæraran.

Upplýst er í málinum, at skattgjaldarin og hjúnafelagi hansara 25. januar 2006 lótu inn fyribils​skatta​skrá fyri árið 2006, har tey boðaðu frá, at allur botnfrádrátturin upp á kr. 26.000,00 hjá hjún​a​felaganum skuldi flytast yvir til kæraran. 

Av tí at hjúnafelagin hóast hetta hevði inntøku hægri enn kr. 26.000,00 í 2006, gjørdist úrslitið av skattauppgerðini fyri 2006 hjá kæraranum, at hann skuldi rinda írestandi skatt upp á kr. 18.181,00.

Kært var um hetta til Kommunalu Skattakærunevndina, sum staðfesti avgerðina hjá TAKS.

Í avgerðini hjá Kommunalu Skattakærunevndini verður víst á, at fyribilsskattur sambært §§ 67-76 í skattalógini er eitt ávegisgjald, sum verður inngoldið eftir ávísum ásetingum og upplýsingum. Bæði skattgjaldarin og skattavaldið kunnu broyta fyribilsskránna í verandi fyribilsskattaári. Til døm​is kann skattavaldið eftir § 75 gjalda aftur rindaðan fyribilsskatt, og eftir § 76 kann skatt​gjald​arin sjálvboðin rinda meira, um hann higartil heldur seg hava goldið ov lítið. Lógin tekur soleiðis hædd fyri, at bæði ov lítið og ov nógv kann verða goldið í fyribilsskatti.

Endalig uppgerð av einum skattaári verður gjørd eftir § 77 í skattalógini. Uppgerðin (álíkningin) bygg​ir á innlatnar sjálvuppgávur. 

Tá henda uppgerð av inntøkunum hjá kæraranum og hjúnafelaga hansara tykjast at byggja á sjálv​uppgávurnar fyri árið 2006, hevur skattakærunevndin samtykt at staðfesta álíkningina (uppgerð​ina) fyri 2006.

Skattakærunevndin staðfestir avgerðina hjá TAKS um írestandi skatt á kr. 18.181,00 fyri skattaárið 2006.

Taks vísir á, at sambært § 4, stk. 1 í skattalógini verða hjúnarfelagar settir sjálvstøðugt í skatt av inn​tøkum sínum. Um skattskyldug inntøka hjá øðrum hjúnafelaganum er undir skattafría botnfrá​dráttin (kr. 26.000,00 í 2006) og hjá hinum yvir, verður ein javning gjørd, so at tann lægra inntøkan verður hækkað upp til skattafría botnfrádráttin, og tann hægra verður lækkað í sama mun.

Av tí at hjúnafelagin hevði eina inntøku yvir kr. 26.000,00 hevur kærarin ikki rætt til at fáa hjúnar​frá​dráttin frádrignan í skattskyldugu inntøkuni. 

Kærarin vísir á, at hann í desember 2005 ringdi til TAKS á Smyrilsvegi 7, í Tórshavn har hann setti fram fyrispurningin, um tað bar til at fáa botnfrádráttin frá konuni yvir til hansara, tí hon tjenti so lítið av peningi. Samstundis spurdi hann TAKS, um tað vóru nakrir vandar (møguligt krav árið eftir) við at fáa botnfrádráttin fluttan og tað var noktandi svar.

Tey fóru tí í góðari trúgv á Smyrilsveg 7, í Tórshavn og útfyltu umsókn um at botnfrádrátturin skuldi flytast frá konuni til hansara. Heldur ikki í hesum førinum blivu tey av starvsfólkunum kunn​aði um vandan fyri einum møguligum kravið, um inntøkan hjá konuni fór upp um tað sum svarar til botnfrádráttin- hetta hóast tey spurdu um hetta kom at ávirka skattin við einum møguligum kravi.

Tað var tí sera skelkandi at fáa kravið frá TAKS, tí hann helt, at alt stóð væl til og at eitt møguligt eftirgjald fór at koma frá TAKS.

Kærarin metir, at hann hevur fingið skeiva kunning frá TAKS og at kravið tí eigur at vera strikað. Hann vísir eisini á, at tey í 2007 eisini hava útfylt umsókn um at fáa flutt botnfrádráttin frá hjúna​felaga​num til hansara og at tey heldur ikki tá blivu gjørd varug við vandan við einum møguligum kravi, um inntøkan hjá konuni fór uppum botnfrádráttarmarkið.

Avgerðin hjá Taks varð kærd til Kommunalu Skattakærunevndina fyri Tórshavnar Øki, sum stað​festi avgerðina hjá Taks. 

Avgerð hjá Skatta- og avgjaldskærunevndini
Sambært § 4, stk. 1 í skattalógini verða hjúnarfelagar hvør sær settir sjálvstøðugt í skatt av inntøk​um sínum. Um skattskyldug inntøka hjá øðrum hjúnafelaganum er undir skattafría botnfrádráttinum og hjá hinum yvir, verður ein javning gjørd, so at tann lægra inntøkan verður hækkað upp til skattafría botnfrádráttin, og tann hægra verður lækkað í sama mun.

Sambært kontoavritinum frá endaskránni hjá Taks hevur hjúnafelagin hjá T havt kr. 163.459,00 í inntøku í 2006. Hetta er omanfyri botnfrádráttin og tí kemur hjúnafelagin sjálv at brúka allan frádráttin og onki er at flyta yvir til T, tá árið verður gjørt endaliga upp. 

Av tí at skattgjaldarin í fyribilsskránni er skrásettur við frádráttinum hjá hjúnafelaganum, hevur hann gjøgnum árið rindað lægri skatt, enn hann eigur. Hinvegin hevur hjúnafelagi hansara gjøgnum árið rindað ein hægri skatt, enn hon eigur í mun til ársuppgerðina, tí hon hevur ikki havt frádráttin í fyribilsskránni hjá sær. Tá árið so er av, fær kærarin krav um írestandi skatt á kr. 18.181,00 og hjúnafelagi hansara fær ein avlopsskatt á kr. 9.403,00. Framda álíkningin er soleiðis í tráð við galdandi skattareglur. 

Broytingarnar, sum kærarin ger í fyribilsskrásetingini eru hansara egna ábyrgd, jbr. § 69 í skatta​lógini, har ásett er, at skattskyldugur persónur kann søkja um at fáa fyribilsskattaskrásetingina broytta, so hon samsvarar við hansara meting um komandi inntøkuviðurskifti, um hann metir, at inn​tøkuviðurskifti hansara í einum inntøkuári koma at víkja munandi frá teirri inntøku, ið seinast varð løgd til grund undir álíkningini ella fyribilsskattaskrásetingini. Líkningarvaldið metir um, í hvønn mun hesar upplýsingar skulu verða lagdar til grund undir komandi fyribilsskattaskrásetingini.

TAKS hevði onga orsøk til at nokta fyri broytingini í fyribilsskránni. Vísast kann á, at tá fyribils​skrá​setingin fyri 2006 er gjørd, vóru árini 2002, 2003 og 2004 endaliga uppgjørd og tá hevði hjúna​felagi kærarans eina inntøku, sum var undir botnfrádráttinum. 

TAKS hevur sjálvandi sum almennur myndugleiki eina vegleiðingarskyldu sambært fyrisiting​ar​lóg​ini og tað kann vera, at kærarin skuldi havt eina nærri frágreiðing um avleiðingarnar av at broyta fyribilsskránna. Men møgulig vantandi ella ikki nøktandi vegleiðing um avleiðingarnar av at broyta fyribilsskránna, hevur tó ikki við sær, at kærarin sleppur undan at rinda tann skatt, sum hann sambært lóg hevur skyldu til at rinda. 

Skatta- og avgjaldskærunevndin avgjørdi at staðfesta avgerðina hjá Kommunalu Skatta​kæru​nevnd​ini fyri Tórshavnar Øki. Avgerðin verður grundað við, at fyritreytin fyri at skattgjaldarin kann brúka botnfrádrátt eftir § 4, stk. 1 í skattalógini er, at skattskylduga inntøkan hjá hjúnafelaga hansara er und​ir skattafría botnfrádráttinum. Tá skattskylduga inntøkan hjá hjúnafelaga hansara í 2006 er om​an​fyri kr. 26.000,00 brúkar hon allan botnfrádráttin sjálv og onki er at flyta til skattgjaldaran. Framda álíkningin er tí røtt.

Henda avgerð er endalig innan fyrisitingina, men kann innan 3 mánaðir leggjast fyri Føroya Rætt. 

